
શ્રીગોપ્ય ઊચુઃ ।
મૈવં વિભોઽર્હતિ ભવાન્ગદિતું નૃશંસં
સન્ત્યજ્ય સર્વવિષયાંસ્તવ પાદમૂલમ્ ।
ભક્તા ભજસ્વ દુરવગ્રહ મા ત્યજાસ્માન્
દેવો યથાદિપુરુષો ભજતે મુમુક્ષૂન્॥ ૧૦.૨૯.૩૧॥
યત્પત્યપત્યસુહૃદામનુવૃત્તિરઙ્ગ
સ્ત્રીણાં સ્વધર્મ ઇતિ ધર્મવિદા ત્વયોક્તમ્ ।
અસ્ત્વેવમેતદુપદેશપદે ત્વયીશે
પ્રેષ્ઠો ભવાંસ્તનુભૃતાં કિલ બન્ધુરાત્મા॥ ૧૦.૨૯.૩૨॥
કુર્વન્તિ હિ ત્વયિ રતિં  કુશલાઃ સ્વ આત્મન્
નિત્યપ્રિયે પતિસુતાદિભિરાર્તિદૈઃ   કિમ્ ।
તન્નઃ પ્રસીદ પરમેશ્વર મા સ્મ છિન્દ્યા
આશાં ધૃતાં ત્વયિ ચિરાદરવિન્દનેત્ર॥ ૧૦.૨૯.૩૩॥
ચિત્તં સુખેન ભવતાપહૃતં ગૃહેષુ
યન્નિર્વિશત્યુત   કરાવપિ ગૃહ્યકૃત્યે ।
પાદૌ પદં ન ચલતસ્તવ પાદમૂલાદ્
યામઃ કથં વ્રજમથો કરવામ કિં  વા॥ ૧૦.૨૯.૩૪॥
સિઞ્ચાઙ્ગ  નસ્ત્વદધરામૃતપૂરકેણ
હાસાવલોકકલગીતજહૃચ્છયાગ્નિમ્ ।
નો ચેદ્વયં વિરહજાગ્ન્યુપયુક્તદેહા
ધ્યાનેન યામ પદયોઃ પદવીં  સખે તે॥ ૧૦.૨૯.૩૫॥
યર્હ્યમ્બુજાક્ષ તવ પાદતલં રમાયા
દત્તક્ષણં ક્વચિદરણ્યજનપ્રિયસ્ય ।
અસ્પ્રાક્ષ્મ તત્પ્રભૃતિ નાન્યસમક્ષમઞ્જઃ

સ્થાતુંસ્ત્વયાભિરમિતા બત પારયામઃ॥ ૧૦.૨૯.૩૬॥
શ્રીર્યત્પદામ્બુજરજશ્ચકમે તુલસ્યા
લબ્ધ્વાપિ વક્ષસિ પદં કિલ ભૃત્યજુષ્ટમ્ ।
યસ્યાઃ સ્વવીક્ષણ ઉતાન્યસુરપ્રયાસસ્
તદ્વદ્વયં ચ તવ પાદરજઃ પ્રપન્નાઃ॥ ૧૦.૨૯.૩૭॥
તન્નઃ પ્રસીદ વૃજિનાર્દન તેઽન્ઘ્રિમૂલં
પ્રાપ્તા વિસૃજ્ય વસતીસ્ત્વદુપાસનાશાઃ ।
ત્વત્સુન્દરસ્મિતનિરીક્ષણતીવ્રકામ
તપ્તાત્મનાં પુરુષભૂષણ દેહિ દાસ્યમ્॥ ૧૦.૨૯.૩૮॥
વીક્ષ્યાલકાવૃતમુખં તવ કુણ્ડલશ્રી
ગણ્ડસ્થલાધરસુધં હસિતાવલોકમ્ ।
દત્તાભયં ચ ભુજદણ્ડયુગં વિલોક્ય
વક્ષઃ શ્રિયૈકરમણં ચ ભવામ દાસ્યઃ॥ ૧૦.૨૯.૩૯॥
કા સ્ત્ર્યઙ્ગ  તે કલપદાયતવેણુગીત
સમ્મોહિતાર્યચરિતાન્ન ચલેત્ત્રિલોક્યામ્ ।
ત્રૈલોક્યસૌભગમિદં ચ નિરીક્ષ્ય રૂપં
યદ્ગોદ્વિજદ્રુમમૃગાઃ પુલકાન્યબિભ્રન્॥ ૧૦.૨૯.૪૦॥
વ્યક્તં ભવાન્વ્રજભયાર્તિહરોઽભિજાતો 
દેવો યથાદિપુરુષઃ સુરલોકગોપ્તા ।
તન્નો નિધેહિ કરપઙ્કજમાર્તબન્ધો
તપ્તસ્તનેષુ ચ શિરઃસુ ચ કિઙ્કરીણામ્॥ ૧૦.૨૯.૪૧॥
॥ ઇતિ શ્રીમદ્ભાગવતે મહાપુરાણે પારમહંસ્યાં સંહિતાયાં દશમસ્કન્ધે
પૂર્વાર્ધે ભગવતો રાસક્રીડાવર્ણનં નામૈકોનત્રિંશોઽધ્યાયાન્તર્ગતં 
પ્રણયગીતં સમાપ્તમ્॥ ૧૦.૨૯॥

